
ASIER FULLAONDO - Euskal Herriko UnibertsitateKO GENETIKA IRAKASLEA 

«Transgenikoak ez dira arazoa; zertarako erabiltzen diren da gakoa» 

EDURNE ELIZONDO - IRUÑEA 

EHUko irakasle Asier Fullaondok ongi ezagutzen du transgenikoen gaia. Onak edo txarrak diren ezin dela erran uste du. Zertarako erabiltzen diren, hori dela gakoa. 

Zer deritzozu Europako Kontseiluak hartutako erabakiari? 

Nik, egia esan, ez dut iritzi argirik. Norbaitek transgenikoak onak edo txarrak diren esateak, horrek du garrantzia. Baina benetako galdera hauxe da, transgenikoak arazo bat ote diren. Ez alde edo kontra egitea. Transgenikoek arazorik ez badute sortzen, ez dago kontra egiteko arrazoirik; sortzen badute, bai. 

Transgenikoek arazoak sortzen dituzte, zure ustez? 

Orain arte transgenikoek gaixotasunak sor ditzaketela esan dute eta horrek beldur handia eragin du. Badirudi hori gezurra dela. AEBetan hainbat transgeniko dago eta ez dago inongo izurriterik. Berdin Argentinan. Beste beldurretako bat da bioaniztasuna murriztu dezaketela. Mexikon, adibidez, arto transgenikoa arazo bat da, han duelako jatorria artoak, eta arto mota basatiak badaudelako. Baina hemen ez. Hemen ez dugu halako arazorik. Hala ere, ni ez nago transgenikoen alde, egin behar den galdera nagusia delako transgenikoak zertarako behar ote ditugun. 

Eta zein da erantzuna? 

Uzta gehiago edukitzeko behar omen dira. Zalantzak daude horren inguruan. Hainbatek erraten dute transgenikoek ez dutela uzta asko hobetzen. Iritzi kontrajarriak daude. Galdera, Europan, hau da: Europan nekazaritzak soberakinak baditu, prezioak diruz lagundu behar badira, eta prezioari eusteko uztaren zati bat erre behar bada, zertarako ekoitzi nahi dugu gehiago? Hor dago koska. Finean, gakoa nekazaritzaren eredua da. 

Eztabaidak, beraz, maila asko ditu, ezta? 

Gauza asko daude aztertzeko. Kontua ez da transgenikoak onak edo txarrak ote diren. Benetan behar ote ditugun, oraingoa baino uzta handiagoa nahi ote dugun, hori da gakoa. Transgenikoak erabilgarriak izan daitezke jendea gosez hiltzen ari den tokietan. Afrikan haien bidez uzta %50 igotzea lor badezakete, orduan bai. Baina hemen ez. Gakoa da, beraz, transgenikoek ekar dezaketen uztaren handitze horrek nori egiten dion mesede. Nekazaritza enpresa batzuk gehiago aberasteko bada, ez zait interesatzen. Mila hektarea erein beharrean erdiak ereiteko bada eta beste erdietan pagadia jartzeko, orduan agian bai. 

Zalantza asko dago transgenikoen inguruan; orain arte Europan haien kontra agertu diren herrien jarrerak zer islatzen du, zure ustez? Fidatzen ez direla? 

Nik uste dut Europako gizartea transgenikoen kontra dagoela. Ekologistek kanpaina handiak egin dituzte. Eta nekazari askok ere erraten dute transgenikorik ez dutela nahi, kalitatea nahi dutela. Euskal Herrian, adibidez. Euskal Herriko baserriak ez dira izugarrizko ekoizleak; kalitate handia dute. Guretzat kantitatea bermatzea ez da abantaila. Eta kontra gaude, ondorioz. Baina transgenikoak ez dira ez onak, ez txarrak. Haiek erabiltzeko modua da gakoa. Duela hiru urte Argentinak izan zuen krisia gainditu zuen, neurri batean, soja transgenikoaren uzta oso handia izan zuelako, eta beste hainbat herritan arazoak izan zituztenez, gora egin zuen prezioak. Batzuentzat, beraz, interesgarria izan daiteke. Guretzat, europarrontzat, agian ez. Enpresa askok diru asko inbertitu dutelako du interesa Europak. Merkatua ez ixtea interesatzen zaie, eta inbertsioa berreskuratzea. 

Atzean dagoena, beraz, batzuen eta besteen interesak dira? 

Gakoa eztabaida honetan ekonomia da, transgenikoen atzean dauden interesak. 

Herritarrek behar adina informazio badutela uste duzu? 

Informazio falta nagusi da auzi honetan. Transgenikoen alde hitz egiten duen orok bere burua saldu egiten du, ekologista askoren aburuz. Baina hori ez da kontua. Transgenikoa ez da arazoa. Zertarako eta zergatik erabiltzen dugun, hori da gakoa. 



